
MINUTI

Il-Minuti tal-Laqgħat 12 u 13 li saru fl-24 ta’ Mejju u fil-21 ta’ Ġunju 2023 rispettivament ġew ikkonfermati.

ONOR. BEPPE FENECH ADAMI: Sur President, qiegħed ikollna korrispondenza quddiem dan il-Kumitat bħat-talba tas-Sur Ivan Grech Mintoff li saret diversi drabi lil dan il-Kumitat ... 

IĊ-CHAIRPERSON (Onor. Glenn Bedingfield): Jien irċevejt dik il-korrispondenza … 

ONOR. BEPPE FENECH ADAMI: It-talba saret permezz ta’ email u xtaqtek forsi taġġornana ftit dwarha. 

IĊ-CHAIRPERSON: Kif taf il-Membri kollha ta’ dan il-Kumitat kienu ikkupjati fir-risposta tiegħi. Billi l-kwestjoni kienet diġà ġiet deċiża fil-laqgħa tal-24 ta’ Mejju 2023 jiena tlabtu biex jekk xtaq jgħid xi ħaġa fuq is-suġġett jista’ jagħmel dan billi jibgħatilna korrispondenza ħalli tkun innotata u dan il-Kumitat ikun jista’ jieħu konjizzjoni tagħha. Però, billi s-suġġett kien diġà ġie deċiż f’dan li-Kumitat, ma naħsibx li għandna għalfejn inkomplu niddiskutuh. Ma nafx jekk taqblux miegħi. 

ONOR. BEPPE FENECH ADAMI: Jien li rrid nirrileva hu li meta jkun hemm korrispondenza tramite email, bħal meta jkollna korrispondenza bil-kitba, ikun tajjeb li din tiġi nnotata wkoll f’dan il-Kumitat. Min-naħa tiegħi ma fhimtx x’kienet it-talba li għamel is-Sur Grech Mintoff. 

IĊ-CHAIRPERSON: It-talba li għamel is-Sur Grech Mintoff kienet biex jiġi jagħti l-opinjoni tiegħu dwar ir-renewal tal-parteċipazzjoni ta’ Malta fil-PFP. Jiena jidhirli li kulħadd kien ikkupjat f’dik il-korrispondenza, fejn għedt li d-deċiżjoni kienet ittieħdet u li dan il-Kumitat approva dak ir-renewal għax kien hemm qbil miż-żewġ naħat. Jiena tlabtu biex jekk għandu xi pożizzjoni jiktbilna ħalli nieħdu konjizzjoni tagħha. Sakemm qegħdin f’din il-laqgħa tal-lum ma rċevejt l-ebda korrispondenza. Issa kont beħsiebni ntella’ din il-korrispondenza ġaladarba jweġibni, però m’għandix dubju li l-Membri kollha tal-Kumitat kienu up to date mal-korrispondenza li kien hemm bejni u s-Sur Grech Mintoff. 
PREŻENTAZZJONI FUQ IR-RATIFIKA TAL-FTEHIM DWAR IL-PARTEĊIPAZZJONI TAR-REPUBBLIKA TAL-KROAZJA FIŻ-ŻONA EKONOMIKA EWROPEA

IĊ-CHAIRPERSON: Nistieden lill-Ministru Ian Borg sabiex jagħtina l-preżentazzjoni tiegħu fuq dan il-ftehim u mbagħad wara napprovawh. 

ONOR. IAN BORG (Ministru għall-Affarijiet Barranin u Ewropej u l-Kummerċ): Sur President, Artiklu 128 tal-Ftehim taż-Żona Ekonomika Ewropea li kien iffirmat fl-1992 jipprovdi biex meta membru ġdid jissieħeb fl-Unjoni Ewropea, dak l-istat għandu japplika biex isir parti mill-istess ftehim, jiġifieri mill-European Economic Area. Il-Kroazja saret membru sħiħ tal-Unjoni Ewropea fid-9 ta’ Diċembru tal-2011, u applikat biex issir contracting party tal-European Economic Area Agreement, u allura dik il-parteċipazzjoni ġiet attivata. Fl-istess ħin, wieħed irid jirrimarka li din ġiet iffirmata fil-11 ta’ April tal-2014. Minn dakinhar, il-maġġor parti tal-pajjiżi rratifikaw din il-parteċipazzjoni, però Malta u pajjiżi oħra bħall-Irlanda, Franza, l-Italja u l-iSlovenja għad iridu jirratifikaw.

F’kelma waħda fadal ħames pajjiżi li jridu jirratifikaw dan il-ftehim, u għaldaqstant jien ressaqt din l-issue quddiem il-Kabinett tal-Ministri u issa ġejna hawnhekk quddiem il-Parlament sabiex nirratifikaw dan l-istrument u b’hekk anke Malta tkun qiegħda tirratifika l-parteċipazzjoni tal-Kroazja fil-European Economic Area. Ma tantx hemm wisq x’inżid aktar u mhux qed nantiċipa li jkollna diskussjoni twila fuqha.  

ONOR. BEPPE FENECH ADAMI: Forsi tista’ tgħidlna x’inhi r-raġuni għalfejn ikun hemm numru ta’ pajjiżi li għadhom ma rratifikawx dan li-ftehim? Semmejt ħames pajjiżi, inkluż Malta, u forsi tista’ tgħidilna x’inhi r-raġuni li qed nagħmluha issa u mhux qabel jew mhux aktar ‘il quddiem? 

ONOR. IAN BORG: Naħseb li r-raġuni ta’ pajjiżi oħra wieħed irid jistaqsi lilhom imma jista’ jkun li għandhom l-istess raġuni tagħna. Jiġifieri wieħed ikun għaddej minn ħaġa għal oħra u allura ... 

IĊ-CHAIRPERSON: Iddum ma titla’ fuq l-aġenda. 

ONOR. IAN BORG: M’hemm ebda raġuni partikolari imma malli ġibduli l-attenzjoni fuqha, f’temp ta’ ftit ġranet, tellajtha quddiem il-Parlament.   

ONOR. BEPPE FENECH ADAMI: Min ġibidlek l-attenzjoni fuqha?  

ONOR. IAN BORG: Mill-Ministeru. 

ONOR. BEPPE FENECH ADAMI: Mhux mill-Kroazja? 

ONOR. IAN BORG: Le, mhux mill-Kroazja. 

IĊ-CHAIRPERSON: Hawn aktar rimarki jew mistoqsijiet? (Onor. Membri: Le) Il-mistoqsija hija r-ratifika tal-ftehim dwar il-parteċipazzjoni tal-Kroazja fiż-Żona Ekonomika Ewropea. Dawk favur? (Onor. Membri: Aye) Dawk kontra? Agreed. 

Ir-ratifika tal-ftehim għaddiet nem. con.  

IĊ-CHAIRPERSON: It-tielet item fuq l-aġenda huwa Affarijiet Oħra. Jekk m’hawnx affarijiet oħra nistgħu nagħlqu din il-laqgħa ħalli nkunu nistgħu nibdew il-laqgħa tal-Grupp ta’ Ħidma 1. Nirringrazzjakom.  

Fl-4:59 p.m. il‑Kumitat aġġorna għal data li kellha tiġi kkomunikata aktar tard.

